
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
আজ বৃষ্টি



আজ বৃষ্টি, আকাশের নিচুতলায় ঘোরাফেরা করছে মেঘ,

কালো ও ধূসর

রাস্তা দিয়ে হাঁটতে-হাঁটতে সোঁদা মাটির গন্ধ পাচ্ছে।

প্রেমিক যুবকের দল

আজ বৃষ্টি, কাল রাতে মনোদুঃখে ভীষণ কান্নাকাটি করেছিলাম

আমার নিজের মুখ অস্পষ্ট হয়ে গিয়েছিল নোনা জলে

বাটনহোল থেকে সদ্যফোটা গোলাপ

ছিনিয়ে নিয়েছিল একজন প্রত্নতত্ত্ববিদ

আমার শরীর থেকে খসে পড়েছিল

চুলদাড়িদাঁতকাননখ

ভীষণ ভয়ে

আমার আত্মা উড়ে গিয়েছিল প্রাগৈতিহাসিক চাঁদের দিকে

কাল মেঘ ছিল না

আজ বৃষ্টি, প্রগাঢ় তুফান ও জলধারা নেমে এসেছে।

একসঙ্গে, কাল কেউ

আমাকে স্বাগতার ঠিকানা বলে দেয় নি, কেউ বলেনি

ওদের তেতলা বাড়িটা ঠিক কোথায় ও কত উঁচু

আমি আন্দাজে এদিক-ওদিক খুঁজে দেখেছি,

আমার কিছুই ভাল লাগে না, নিঃশ্বাস

নেওয়ার মতো ভদ্রগোছের জায়গা পাইনি খুঁজে, কাল সারাদিন

কাঠফাটা রোদ্দুরে সাগরের রাস্তা খুঁজেছি

আমাকে কেউ কিছু বলে দেয় নি, সবাই ফিরিয়ে দিয়েছে।

ফিরিয়ে দিয়েছে উৎসব-মণ্ডপ থেকে, ভোজবাজির মতো

আমার শরীর থেকে ছায়া চুরি গেছে কাল

আজ বৃষ্টি, আজ সারাদিন-ই ঘোরাফেরা করছে।

কালো ও ধূসর মেঘ

		 এই পাতা শেষ সম্পাদিত হয়েছে ১৪:৪২টার সময়, ১২ এপ্রিল ২০২৩ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

